
Боныхъёд Gismeteo-йы бёрёггёнёнтём гёсгё, 16 июны нё уардзён. Уёлдёфы 
температурё – 13-26 градусы хъарм. 

Боны дёргъ — 15,21 Хурыскаст — 04,21
Хурныгуылд — 19,42

Валютёйы аргъ Доллар — 72,37
Евро — 84,69 12 +

ПАРТИОН АРХАЙД
Делегатты равзёрстой

ЮБИЛЕЙ                                                                                                                                       
Зонад ёмё сфёлдыстады тёмёнкалгё 
цёхёры...

СПОРТИВОН ФИДИУЁГ 
Футбол

Àðãú 10 ñîìû

Дзырды фарн
Уёззау хъуыддаг 

рёуёг дзырдтёй нё рёзы.

 Адёмон газет 

Рафыссём «Рёстдзинад»! 
Кёронмё фёхёццё кёны 2026 

азы дыккаг ёмбисён  газеттё 
ёмё журналтё рафыссыны кампа-
ни. Иннё хёттытау та ныридёгён 
«Рёстдзинад»-ы иузёрдион кёсджытё 
рафыстой сё уарзон газет. Иннётён хъу-
сын  кёнём, ацы мёйы кёронмё ма газет 
рафыссён  кёй ис,  уый. 

«Уёрёсейы  пост»-ы   цёгатирыстой-
наг  хайады  куыд  фехъусын  кодтой,  аф-
тёмёй 2026  азы дыккаг ёмбисён газет 
«Рёстдзинад»-ы рафыссыны аргъ у 1717 
сомы ёмё 16 капеччы. Уыимё, адёмы 
льготон къордтём чи  хауы, уыцы адёмён 
та – 1396 сомы ёмё 56 капеччы.
Газеты индекс: 53901.
Нё  зынаргъ  газеткёсджытё!  Ирыс-

тоны  истори,  ирон адёмы  ёгъдёут-
тё,  мадёлон  ёвзаг,  ирон  фысджы-
тё ёмё  нывгёнджыты уацмыстё зо-
нын уё кёд фёнды, ёмё  нё  рёз-

гё фёлтёр  сё мадёлон ёвзаг уарзой ёмё йё ахуыр кёной, уымё кёд 
бёллут, уёд, уё хорзёхёй,  рафыссут «Рёстдзинад». Ёмё  газет ёхсёз 
мёйы дёргъы алы хёдзармё дёр хёсдзён ног хабёрттё, зонгё уё кёндзён, 
Ирыстон ёмё Уёрёсейы царды цы ивддзинёдтё цёуы, уыдонимё, дзурдзён уын 
нё ивгъуыды, нё абон ёмё нё сомбоны тыххёй.
Алы ирон хёдзарён дёр – газет «Рёстдзинад»!

РЕДАКЦИ

 Куыстад  

«Сыгъзёрин 
ёнгуырстуан»-ы хъысмёт
Такси ёмё логистикё, хёрзуынддзинады къабаз, 

арёзтад ёмё ёрвылбоны лёггёдтё, хиконд дзаумёттё, 
рекламё ёмё маркетинджы къабёзты йёхицён чи кусы, 
уыцы адёймёгты нымёц нё республикёйы азёй-азмё 
фылдёр кёны. Абоны онг регистрацигонд ёрцыд 69,9 
адёймаджы. Бёрёггёнёнтём гёсгё, ацы аз 2 июнмё 
уыдон республикёйы бюджетмё раттой 118 миуан сомы, 
уый, фаронимё абаргёйё, у 34,7 проценты фылдёр.

Ивгъуыд ёнусы нёуё-
дзём азты уёлёдарёс 
хуыйён ёмё цалцёггё-
нён ателье «Сыгъзёрин 
ёнгуырстуан»-ы лёггёд-
тёй Дзёуджыхъёу ёмё 
хъёуты цёрджытёй би-
рётё пайда кодтой. Уё-
дёй рацыд 25 азы, ате-
льейён ивд ёрцыд йё 
исбонады хуыз. Ныр дзы 
кусынц, Бабаты-Дауиаты 
Альбинё йё алыварс кёй 
ёрбамбырд кодта, уыцы 
фёлтёрдджын, куыстуар-
заг мастер-хуыйджытё.

– Ацы аз ныл ёххёст 
кёны дыууын фондз азы. 
Астёй стём, алчидёр нё 
йёхицён кусы. Уёлёда-
рёс хуыйём, цалцёг ёй 
кёнём. Ме ‘мбёлттё иу-
уылдёр ёвзаргё хуый-
джытё сты, алцёмёдёр 
иттёг хорз арёхсынц, – 
зёгъы Альбинё. 
Социалон хызёгты сё 

рекламёйы охыл не ссар-
дзён адёймаг. Рекламё 
хъуаг не стём, алкёмён 
дёр ис йёхи клиенттё, 
бирё азты дёргъы кё-
мён лёггад кёны, ахём-
тё, зёгъгё, нын бамба-
рын кодтой кусёндоны. 
Сё ёвёллайгё куысты 
фёрцы сё фылдёрёй-
фылдёр адём базонынц, 
уый та цыфёнды социалон 
хызёджы уёвынёй дёр 
ахадгёдёр у. Хатт дзы 
ёнёраст, хиппёлыны фё-
дыл информаци дёр бирё 
вёййы, алцыдёр рабё-
рёг вёййы, сё лёггёд-
тёй спайда кёнынмё куы 
бацёуынц, уёд.

– Куыстуаты истори 
райдыдта 2001 азы. Эко-
номистыл сахуыр кодтон, 
фёлё мём хорз каст уё-
лёдарёс хуыйын. Бацыд-

тён хуыйджыты курсытём. 
Ёвёццёгён, туг хёссы: 
мё фыдымад хорз хуыйёг 
уыд, уымё гёсгё бауарз-
тон ацы дёсныйад. Раз-
дёр чысыл ёндёрхуызон 
уыд нё архайд: уыд дзы 
кёрдёг, йёхицён райс-
та, нырма ёрыгон чи уыд, 
фёлтёрддзинад кёмё 
нё уыд, ахём чызджыты. 
Стёй уёд мёхёдёг иу 
иннёйы фёдыл райдыд-
тон куыстмё исын. Куы-иу 
федтон арёхстджын чыз-
джы, уёд-иу ём фёдзырд-
тон, рацу махмё, зёгъгё. 
Афтёмёй нё рауад, бирё 
азты кёрёдзи фарсмё чи 
кусы, ахём хъомысджын 
къорд. Цы ном скодтам 
нёхицён, уый ныр ёнё 
мах ёххуысёй кусы, – сё 
архайдимё нё дарддёр 
зонгё кёны Альбинё.
Официалон ёгъдауёй 

ателье нал сты, сёхицён 
чи кусы, уыцы статусмё 
гёсгё фёллой кёнынц. 
Афоныл фидынц хъалон-
тё, сё куыстёй рухс у 
сё зёрдё. Ныры ду-
джы ма адёймаг хуыздёр 
цёмё хъуамё бабёлла. 
Йе ‘мкусджыты тыххёй ра-
дзурын Альбинёйы куы ра-

куырдтам, уёд цингёнгё 
райдыдта йё ныхас:

– Креативон директор 
Лазарты Оксанё йё ба-
кастёй дёр бёрёг у. Нё 
уарзынц ме ‘мбёлттё, куы 
сё  феппёлынц, уый. Ин-
тернеты дёр ма нё раз-
дёры ательейы ном ис 
ссарён, ёндёр социа-
лон хызёгты не ‘вдисём 
нёдёр нёхи, нёдёр нё 
архайд. Ныр демё ныхас 
кёнын, мё хъуыдытё та, 
мё куыст тагъддёр цё-
мёй фёуон, цёмёй кли-
енты ‘рбацыдмё йё дза-
ума цёттё уа, ёмё нё 
разыйё баззайа, уыимё 
сты, – зёгъы Дауион. Уый 
сёйрагдёр у сё куысты, 
ууыл ёнцайы сё ёппёт 
архайд дёр!

ХУЫБИАТЫ Ларисё,
авторы ист къам

 Аппаратон ёмбырд  

Фарстатё, нысантё 
ёмё бёрёггёнёнтё

Ёдасдзинад ёмё  бындурон цалцёг, паддзахадон программётё 
ёмё национ проекттё ёххёст кёныны фарстатыл цыдис ныхас 
РЦИ-Аланийы Сёргълёууёджы аппаратон ёмбырды. Мадзалы 
архайдтой нё республикёйы ведомствётё ёмё районты разамон-
джытё. Ёмбырд амыдта Сергей МЕНЯЙЛО.

Цёгат Ирыстоны оперативон 
уавёрыл раныхас кодта Цёгат 
Ирыстоны  ёнёнхъёлёджы уа-
вёртё ёмё граждайнаг хъахъ-
хъёнынады хъуыддёгты фёдыл 
комитеты разамонёг  Александр 
Хоружий. Куыд загъта, афтёмёй 
нё республикёйы ёнёнхъёлё-
джы уавёр тыхджын тёрккъёвда-
ты аххосёй ныры онг дёр нёма 
банывыл.

– Тыхджын уарынтё не ‘нца-
йынц. Ёрёджы   къёвдаты  дон 
бакалд Ёрхонкё ёмё  Ёрыдоны 
районты хёдзёртты пъадвалтё 
ёмё кёртытём. Дон сцъиры-
ны мадзёлтты ёвёстиатёй ар-
хайдтой цёрёнуатон-коммуналон 
хёдзарад ёмё ёнёнхъёлёджы 
уавёрты управленийы кусджы-
тё.  Фыййагдон йё былтёй ахызт 
ёмё бакалд Мичурины адё-
мы цёхёрадёттём. 16 ёмё 17 
июны дёр та уыдзён тёрккъёв-
датё, цёугёдётты дон былгё-
рёттёй ракёлыны уавёрёй тас 
у. Фёлё амынд ведомствёты 
кусджытё къёрцхъус ёмё рёвдз  
сты ёнёнхъёлёджы цаутём. Уы-
мёй уёлдай, нё республикёйы 
ёрцыд 12 зынгсирвёзты,  иу объ-
ект дзы  уыдис Горётгёрон райо-
ны къалбасгёнён цехы. Фёндаг-

гон фыдбылызтё нём ёрцыд  90 
цауы. Уыдоны 16 адёймаджы алы 
хъёдгёмттимё рынчындонмё 
бахаудысты, 1 адёймаг та фё-
мард. 11 ёмё 14 июны нё рес-
публикёйы ёнёнхъёлёджы уа-
вёр план «Ковер» ацыд ёнё 
фёстиуджытёй. Ёнёпилотон 
объект нё бафиппайдёуыд, – 
загъта Хоружий.
Сергей Меняйло  уёлдёр амынд 

ведомствётё ёмё районты ра-
замонджытён бахёс кодта мо-
ниторинджы цёстдарды мадзал 
саразын ёмё афтёмёй ёнён-
хъёлёджы уавёрмё къёрцхъус 
уёвынмё цёттёдзинадыл арха-
йын.

– Ёнёпилотон тёхёг объект-
тё фёстаг рёстёг тынг кёй 
сарёх сты, уый тыххёй нё рес-
публикёйы арёзт цёуынц къорд-
тё «огневые мобильные группы» 
цыппар сёрмагонд  машинёи-
мё. Уый у ёнёпилотон объектты 
ныхмё архайды тыххёй ахуыртё 
ацёуыны мадзал. Ис сём  «про-
пусктё» ёмё сё базонён куы-
дёй ис, ахём нысаны бёрёг-
гёнёнтё, къорды адёймёгты 
мыггёгтё та цёуынц бёлвырд-
гонд.  Ёз сидын мидхъуыддёгты 
оргёнтё ёмё пъёлицёмё, цё-

мёй рагацау базонгё уой  къорды 
архайдимё ёмё сын сё куысты 
къуылымпытё ма 'взёрын кёной, 
– загъта Сергей Меняйло.
Аппаратон ёмбырды архай-

джытё ныхас кодтой паддзахадон 
программётё ёмё национ про-
ектты архайыны нысантыл дёр, 
сывёллётты сёрдыгон фёл-
ладуагъд, скъолатё ёмё рёв-
дауёндётты бындурон цалцё-
джы фарстатыл. Елхоты 1-ём 
скъола цалцёг кёныны тых-
хёй курдиат балёвёрдтой 
Ахуырад ёмё наукёйы ми-
нистрадмё, фёлё, Кировы райо-
ны сёргълёууёг Бётиаты Хъа-
зыбег куыд радзырдта, афтёмёй 
скъолайён бындурон цалцёг кё-
нён ис.

– Экспертизёйы бёрёггёнён-
тём гёсгё скъола нал бёззы 
ёппындёр. Хъёуы ног бёстыхай 
аразын. Уый тыххёй курдиат ба-
лёвёрдтам нё республикёйы 
Ахуырад ёмё наукёйы мини-
страд ёмё РЦИ-Аланийы арёз-
тады министрмё, – загъта районы 
сёргълёууёг.  
РЦИ-Аланийы ахуырад ёмё 

наукёйы министр Алыбегты 
Эллё районты разамонджы-
тён фехъусын кодта, скъолатё 
ёмё рёвдауёндётты бындурон 
цалцёджы фёдыл кёй райдыд-
та кусын курдиёттё бадёттыны 
кампани, уый тыххёй. Министр 
бацамыдта, ацы аз амынд куыс-
тытё кёй цёудзысты нё рес-

публикёйы 30 объекты.  Министр 
радзырдта, Иумёйаг фёлварёны  
фыццаг бёрёггёнёнтё  ёнтыст-
джын кёй рауадысты, сывёллёт-
тён  Дыгуры районы Махческы 
сёрдыгон лагерь кёй райдыдта 
кусын, уыцы хъуыддёгты фёдыл.
Ёмбырды ныхас цыдис Беслё-

ны мемориал «Зёдты сахар»-ы 
цалцёгыл дёр. РЦИ-Аланийы 
цёрёнуатон-коммуналон хёдза-
рад, артаг ёмё энергетикёйы 
министр Хъараты Тимурён нё 
республикёйы Сёргълёууёг ба-
хёс  кодта егъау цыртдзёвён 
«Хъыггёнёг мад» айсын ёмё йын 
йё уавёрмё ёркёсын. Бёрёг 
куыд у, афтёмёй ёфсён кон-
струкци у зилинаг.

– Беслёны мадёлтимё фем-
бёлут ёмё аныхас кёнут, кёд 
цыртдзёвён 1 сентябрмё не 
срёвдз уа, уёд уал ын йё бы-
наты цы сёвёрдзыстут, ууыл 
ахъуыды кёнут. Тагъд куыс-
тытё никёй хъёуынц, уый 
фёстё та афтё куыд нё ра-
уайа, 1 сентябрмё тагъдгёнгёйё 
дзы цыдёр лыстёг куыстытё ёх-
хёстгонд не ‘рцыдысты, зёгъгё, 
– загъта нё рёспубликёйы ра-
замонёг. 
Аппаратон ёмбырды ныхас цы-

дис бюджетон хёрдзтё ёмё пен-
ситы бёрц ногёй банымайыны 
фарстатыл дёр. 

САУТЁТЫ Тамилё

 Хёстонтён ёххуыс  

Мыдадзын цырёгътё – фронтён
Мёздёджы районы 

цёрджытё сарёзтой 
акъоппытён мыда-
дзын цырёгъты парти 
ёмё сё цёттё кё-
нынц сёрмагонд ёф-
сёддон операцийы ар-
хайёг не ‘мзёххонтён 
арвитынмё.
Цырёгътё цёттё 

кодтой Социалон лёг-
гёдтёдёттён ком-
плексон центры национ 
проект «Бинонтё»-йы 
фёлгёты арёзт ма-
стер-классы. Мадзалы 
архайджытён бино-
ныгёй бавдыстой сё 
аразыны технологи, 
бамбарын кодтой, бы-
дыры уавёрты хёс-
тонтён уый рухс ёмё 
хъармы дёргъвётин 
ёнёфёсайгё гуырён 
кёй у.
Регионы Сёргълёу-

уёг Сергей Меняйло 
зёрдиаг арфё ракодта, 

хёсты быдыры знаджы 
ныхмё тохгёнёг ёф-
сёддонтён чи ёххуыс 
кёны, уыцы граждён-
тён. 

«Стыр бузныг зё-
гъын, Уёрёсейы сё-
раппонд тохгёнёг 
лёппуты фарсмё чи 
балёууы, алывёрсыг 

ёххуыс сын чи бакёны, 
нё республикёйы уыцы 
цёрджытён. Уёлдай 
тынгдёр хёстонтё ён-
хъёлмё кёсынц ахём 

ёххуысмё сё уарзон 
Ирыстонёй», – йё те-
леграм-каналы ныф-
фыста Сергей Меняйло.

БУТАТЫ Азёмёт

БАБАТЫ-ДАУИАТЫ Альбинё 

 Равдыст 

Сёвзёрдысты ёмгуыстад 
ёмё хёлардзинады тёгтё

Дунеон равдыст PRO «ЯБЛОКО-2026» йё куыст 
фёци, ёмё ма иу хатт дёр нё бон зёгъын у, хъёууон 
хёдзарады къабазы сёйраг фёзуат кёй у.

Мадзалы егъаудзинадыл 
дзурёг у, 15 паддзахадёй 
йём делегацитё кёй ёр-
бацыд, йё экспозицийы 
фёзуат уыд ссёдз мин 
квадратон метры, архай-
гё та дзы кодта авд мин 
адёймагёй фылдёр. 
Цёгат Ирыстоны стен-

ды ёвёрд уыдысты нё 
республикёйы агропро-
мышленнон комплексы 
ёнтыстдзинёдтё ёмё 
гёнёнтё, ёмё равдысты 
архайджытё семё цымы-
дисёй зонгё кодтой.
Нё регионы хъёууон 

хёдзарады къабазы куыст-
уётты минёвёрттё ба-
зонгё сты иннё регионтёй 
равдысты архайджытимё, 
кёрёдзийы сё фёлтёрд-
дзинадёй фёхайджын 
кодтой, сёвзёрдысты дзы 
ёмгуыстад ёмё хёлар-
дзинады тёгтё. Ахсджиаг 
ныхас цыди тыллёгёр-
зад фёбёрзонддёр кё-
ныныл, зайёгойты алы 
низтёй бахъахъхъёныны 
мадзёлттыл, продукци-
йыл бакуысты гёнёнтыл. 
Уёлдай ёргом равдысты 
архайджытё аздёхтой ны-
рыккон ног технологитёй 
пайда кёныны гёнёнтём.
Нё республикёйы стен-

ды хъёздыгдзинад ёхсыз-
гонёй бавдыстой Хъёу-
уон хёдзарады министрад 
ёмё регионы раззаг-
дёр агропромышленнон 
куыстуёттё  равдыстыты 
центр «МинводыЭКСПО» 
-йы. Хицёнёй дзы ёвёрд 
уыд куыстуат «Казачий 
хутор»-ы стенд – уый ныс-
сагъта 1000 гектары фёт-
къуы бёлёстё ёмё са-
рёзта, 50 мин тоннёйы 
кём цёуы, ахём ёвё-
рёнтё (хранилище). Йё 
продукцийы хёрзхъёддзи-
над рагёй бёрёг кёмён 

у, уыцы куыстуёттё «Де-
Густо», «Аланийы ёхсёр», 
«Дельта», «Полезнотека»,  
«Агропремиум», ферме-
рон хёдзарёдтё дёр сё 
зёрдётё барухс кодтой 
равдысты архайджытён. 
Стёй ёрмёст сё куысты 
фёстиуджытёй нё – ирон 
чъириты ад, куыд фёзё-
гъынц, уазджыты дзыхы 
баззад. Цы ёгъдау ныф-
фидар, уымё гёсгё сын 
зёрдиаг ёгасцёуай загъ-
той нё республикёйы Хи-
цауады Сёрдар Дзанайты 
Барис ёмё хъёууон хё-
дзарады министры хёди-
вёг Къадзаты Игорь.
Дзанайты Барис куыд 

фёбёрёг кодта, афтё-
мёй Цёгат Ирыстоны 
агропромышленнон комп-
лексы стыр ёргом здёхт 

цёуы дыргъдёттё рапа-
рахат кёныныл. Респуб-
ликёйы Сёргълёууёг 
Сергей Меняйлойы уы-
наффёмё гёсгё, регион 
алы программёты архайы, 
ёмё ныридёгён къабазы 
рёзт бёрёг у. Ёрвылаз 
дыргъдётты фёзуат кёй 
рёзы, уый руаджы 2030 
азмё фондз мин гектарёй 
фёфылдёр уыдзён, сёй-
раг культуртё – фёткъуы, 
кёрдо, чылауи, ёхсёр, 
бал, алыхуызон мёнёр-
гъытё. Ныридёгён рес-
публикёйы ис нырыккон 
хъёрмуёттё промышлен-
нон дыргъдёттимё.
Стыр ёргом здёхт цёуы 

сёнёфсиры куыстгёнён 
къабазмё дёр. Иу дзыр-
дёй, кёдём ма рёза нё 
республикёйы агропро-
мышленнон комплекс, уый 
ис.

ГАПБАТЫ Алетё 

 Парламенты Советёй  

Цёрджыты донивылдтытёй 
бахъахъхъёныны нысантё

Уыд Республикё Цёгат Ирыстон-Аланийы Парла-
менты Советы радон ёмбырд. Амыдта йё Парламенты 
Сёрдары фыццаг хёдивёг ТХОСТАТЫ Мурат.

Депутаттё ёркастысты 
ёмё равзёрстой респуб-
ликёйы социалон-эконо-
микон ёмё ёхсёнадон-
политикон цардимё баст 
федералон закъонты про-
екттё ёмё Уёрёсейы 
Федерацийы иуёй-иу 
субъектты закъонёвёры-
надон хъёппёристё. 

«Уёрёсейы Федера-
цийы ахуырады тыххёй» 
Федералон закъонмё ивд-
дзинёдтё бахёссыны 
тыххёй» федералон закъо-
ны проекты фёдыл ныхас 
кодта Парламенты нау-
кёйы, ахуырады, культурё 
ёмё информацион поли-
тикёйы комитеты сёрдар 
Елена Князева. Докумен-
ты амынд сты бирёсывёл-
лонджын бинонты уёлём-
хасён зёрдёдарёнтё. 
Ёртё ёмё уымёй фыл-
дёр сывёллёттё кёмён 
ис, уыцы ныййарджытён 
закъонмё гёсгё уыдзён 
паддзахадон ахуыргёнён-
дётты уёлёмхасён про-
фессионалон дёсныйад 
лёвар  райсыны бар. Уый 
фёрцы бирё сывёллёт-
тё хъомылгёнёг ныййар-
джытё ёгуыстдзинадёй 
хъахъхъёд уыдзысты. За-
къоны проекты куыд амынд 
ис, афтёмёй хъуыддаг 
ёххёст кёндзысты субъ-
екттё сёхёдёг региона-
лон бюджеты хардзёй. 
Социалон нысаниуёг 

кёмён ис ёмё ныййар-
джыты куысты бартё чи 
хъахъхъёны, уыцы феде-
ралон закъонты проекттё 
дёр Советы уёнгтён сё 
размё рахаста Парламен-
ты социалон политикёйы, 
ёнёниздзинад хъахъхъё-
нынад ёмё ветеранты 
хъуыддёгты комитеты 
сёрдар Реуазты Лари-

сё. Уёрёсейы Федера-
цийы Фёллойадон кодек-
смё цы ивддзинёдтё хаст 
цёуынц, уыдонмё гёсгё, 
ёнхъёлцау сылгоймаджы 
сёрыхицауимё фёллой-
адон бадзырд фехалыны 
бар куыстдёттёгён нёй. 
Афтё – ёртё азы кёуыл 
нёма сёххёст, ахём сы-
вёллон чи хъомыл кёны, 
уыимё ма ныййарджытёй 
иу кусгё кём нё кёны, 
ахём бинонты дарёгимё 
дёр. 
Советы уёнгтё бай-

хъуыстой Федералон 
паддзахадон бюджетон 
доны хёдзарады куыст-
уат «Центрегионводхоз»-ы 
«Республикё Цёгат Ирыс-
тон-Аланийы доны фё-
рёзтёй пайда кёныны, 
ахуыр ёмё сё хъахъхъё-
ныны центры» филиалы 
архайды тыххёй» хъусын-
гёнинагмё. Раныхасгё-
нёг уыд амынд куыстуаты 
разамонёг Алексей Рево. 
Куыд радзырдта, афтё-

мёй федералон куыстуат 
йё хёстё ёххёст кёны 
Цёгат Ирыстоны, Кёсёг-
Балхъары, Стъараполы 
крайы хицён территоритё 
ёмё ма Уёрёсейы Феде-
рацийы иуёй-иу субъект-
ты ёмё сё цёст дарынц, 
дыууё ёмё уымёй фыл-
дёр территориты чи цёуы, 
уыцы дётты уавёрмё. Сё 
сёйрагдёр хёс та у дон- 
ивылдтытёй цёрджы-
ты бахъахъхъёныны ма-
дзёлттё. Доны хёдза-
рады системётё нывыл 
уавёрты дарын, гидротех-
никон арёзтёдтё хъахъ-
хъёнын, доны былгёрёт-
ты уавёрмё кёсын ёмё 
донмё хёстёг мёры уа-
вёрмё цёст дарын – доны 
хёрзхъёддзинад ёмё 

дзы ёдасдзинады ацы 
ёмё ёндёр мадзёлт-
тё ёххёст кёны амынд 

куыстуат. Раныхасгёнёг 
куыд загъта, афтёмёй 
Дёллаг Ларсы ‘рдыгёй 
Терчы былгёрёттё фё-
фидар кодтой, цёмёй 
дон ма раивыла. Уыцы 
нысанимё ныртёккё сё 
техникёимё цёуынц Ком-
гёронмё, Камбилеевкё 
ёмё, тёссагдёр кёмён 
у, Горётгёрон районы 
ёндёр уыцы хъёутём. 
Уым кёндзысты донивылд-
тытёй адёмы цёрёнхё-
дзёрттё ёмё цёхёра-
дёттё бахъахъхъёныны 
куыстытё. 
Фарстайы фёдыл ём-

доклад скодта Парламенты 
зёххы ёмё аграрон по-
литикёйы, экологи ёмё 
ёрдзон фёрёзты коми-
теты сёрдар Качараты 
Олег.
Парламенты Сёрда-

ры хёдивёг Ортабайты 
Тимурмё, стёй депу-
таттё Черчесты Аслан-
мё, Киситы Мурат ёмё 
Реуазты Ларисёмё цы 
фарстытё ёмё фиппа-
инёгтё уыд, уыдонён 
дзуаппытё лёвёрдта 
республикёйы экологи 
ёмё ёрдзон фёрёзты 
министр Бёззаты Вадим.                                                                                                                                           
 Депутаттё ма цы фе-
дералон закъонтё ёмё 
закъонёвёрынадон хъёп-
пёристё равзёрстой, уы-
доны фёдыл ныхас кодтой 
Парламенты профилон 
комитетты сёрдартё Хё-
дарцаты Аслёнбег, Чер-
честы Аслан, Остъаты 
Георги, Джиоты Георги. 
Уымёй уёлдай, Советы 

уёнгтё фёбёлвырд код-
той Парламенты хёстёг-
дёр ёмбырд саразыны 
ёмгъуыд ёмё йё боны 
фётк.

ДЕДЕГКАТЫ Зёлинё

 Партион архайд  

Делегатты равзёрстой
Дзёуджыхъёуы уыд полити-

кон парти «Иугонд Уёрёсе»-йы 
регионалон хайады 38-ём конфе-
ренцийы фыццаг хай. Архайдтой 
дзы амынд хайады нымёрдар, 
Цёгат Ирыстоны Сёргълёууёг 
Сергей МЕНЯЙЛО, Политикон 
советы уёнгтё, депутаттё, стёй 
республикёйы ёппёт районтёй 
делегаттё. 

Сергей Меняйло йе ’ргом аз-
дёхта партийы рагагъоммёйы 
хъёлёскёнынады бёрёггёнён-
тём, Паддзахадон Думёйы депу-
татты ёвзёрстытём цёттё кё-
ныны хъуыддагмё, стёй, «Иугонд 
Уёрёсе»-йы Адёмон программё 
куыд ёххёст кёнынц, уымё. Уы-
мёй уёлдай, партийы уёнгтё 
хёстёг ёмгъуыдмё куысты пълан 
сбёлвырд кодтой. 

– Сентябры уыдзысты бёс-
тёйы Федералон Ёмбырды Пад-

дзахадон Думёйы депутатты ёв-
зёрстытё. Ёнхъёлмё нём кёсы 
вазыгджын ёвзарён кампани. 
Ёвзарджыты фылдёр хай махыл 
цёмёй схъёлёс кёной, партийы 
регионалон хайад йё размё раз-
дёрау ахём хёс ёвёры. Ёв-
зёрстытё хъуамё ацёуой иттёг 
ёргомёй ёмё закъонон уагёй. 
Ёддагон тыхтё ёппёт Уёрё-
сейы (уыимё – нё республикёйы 

дёр) уавёр сызмёнтынмё кёй 
хъавынц, уый нымайгёйё, ёр-
гом ёвзёрстытён ис уёлдай 
стырдёр ахадындзинад, – загъта 
Сергей Меняйло. 
Хицауы бынатахсёг адёйма-

джы ныхасмё гёсгё, фидёны 
ёвзёрстыты рёстёг парти чи 
бавдисдзён, мартъийы кёрон 
«Иугонд Уёрёсе» сарёзта уыцы 
кандидатты равзарыны фёдыл 

рагагъоммёйы хъёлёскёнынад. 
Ацы хъёлёскёнынады архайдтой 
52 мин цёгатирыстойнагёй фыл-
дёр. Паддзахадон Думёйы ныры 
депутаттё Мёхъиты Зураб ёмё 
Таймазты Артур систы хъё-
лёскёнынады раздзогтё. 
Партийы регионалон хайады ны-

мёрдары ныхасмё гёсгё, «Иу-
гонд Уёрёсе» ног Адёмон прог-
раммё аразыны куыст дарддёр 

ёххёст кёны. Ныридёгён цё-
гатирыстойнёгтё 8 мин фёндо-
нёй фылдёр ёрёмбырд кодтой. 
Ацы фёндёттё бар дарынц тер-
риторитё аив кёныны, ахуыргё-
нёндёттё бындуронёй цалцёг 
кёныны, сёрмагонд ёфсёддон 
операцийы архайджытён ёххуыс 
кёнын ёмё ёндёр хъуыддёг-
тём. 

– Мё хъуыдымё гёсгё, ацы 
куыст дарддёр ёххёст кёнын 
ёмё партийы ахадгё Адёмон 
программё саразынён фыл-
дёр фёндёттё барвитын ём-
бёлы. Ёхгёд ёмбырдты заман 
нё, фёлё дзыллёты фёндётты 
бындурыл кёй саразой, фидёны 
ёвзёрстытём ахём програм-
мёимё кёй ацёудзыстём, уый 
нымайгёйё, ацы хъуыддагён ис 
уёлдай фылдёр ахадындзинад, – 
бафиппайдта Сергей Меняйло. 
Цёгат Ирыстон партийы 23-

ём ёппётуёрёсеон съезды чи 

бавдисдзён, конференцийы ар-
хайджытё ёртё ахём делегаты: 
партийы регионалон политсове-
ты уёнг, фыццаг вице-премьер 
Отарты Георгийы, стёй «Иугонд 
Уёрёсе»-йы райдиан хайёдты 
нымёрдартё Хъуысаты Веро-
никё ёмё Сергей Шиленкойы 
– равзёрстой. Партийы съезд уы-
дзён 28 июны Мёскуыйы. 

САНАТЫ Альбинё

 Ахуырад 

Ёвдисён фёлварён 

Цёгат Ирыстоны ас-
тёуккаг профессион 
ахуыргёнёндётты 4 
мин студентёй фылдёр 
ёвдисён фёлварён 
дёттынц. Ацы фёл-
варёны фёрцы сту-
денттён ис сё зонын-
дзинёдтёй практикон 
уагёй спайда кёныны 
фадат. 
Фёлварён саразынён 

нё республикёйы чи 
кусы, уыцы 131 центры 
ифтонггонд сты ёппёт 
техникон кусёнгёрз-
тё ёмё хъёугё ёр-
мёджытёй. Куыстадон 
фёткмё иттёг ёввахс 

чи у, хёслёвёрдтё ёх-
хёстгонд цёуынц ахём 
уавёрты. Студенттё сё 

зонындзинёдтё ёвди-
сынц 24 дёсныйадмё 
гёсгё. Куыстдётджы-

тё ёмё ёмгуыстгё-
нёг кусёндётты минё-
вёрттё фёлварёнты 
архайынц хёдбар экс-
пертты уагёй. 
Фёлварён ахёсдзён 

декабры онг. Ныридё-
гён ёртёсёдё студен-
тёй фылдёр фёлварён 
ёнёкъуылымпыйё рат-
той. Ахуыргёнёндёттё 
кастфёуёвёг адём сё 
хёслёвёрдтё ёнтыст-
джынёй кёй баххёст 
кёндзысты ёмё аф-
тёмёй цёттёдзинады 
бёрзонд къёпхён кёй 
равдисдзысты, ууыл 
зёрдё дарён ис. 

 РЦИ-Аланийы 
Ахуырад ёмё наукёйы 

министрады 
пресс-службё

 Юбилей  

Зонад ёмё сфёлдыстады 
тёмёнкалгё цёхёры… 

Ацы бонты нё уёздан ёмё цёстуарзон хистёр, сфёлдыстадон фёлтёртё хъомылгёнёг 
ёмё сыл зёрдиагёй аудёг ХОЗИТЫ Барис бёрёг кёны йё 70 азы кадджын юбилей. На-
цион культурё ёмё удварны фидёны зёрдиаг зиууон райгуырд 1956 азы 15 июны Цёгат 
Ирыстоны Ёрыдоны районы Рассветы хъёуы. 
Йё кары афон куы ёрцыд, уёд ахуыр кёнын-

мё бацыд хъёуы астёуккаг скъоламё. Хистёр 
кълёсты ахуыргёнгёйё, зёрдиагёй архайд-
та скъолайы ёмё хъёуы ёхсёнадон царды. 
Уыд Ёрыдоны районы газет «Коммунизммё 
фёндаг»-ы литературон иугонды уёнг. Йё 
разамонёг та уыдис зындгонд журналист, фыс-
сёг, поэт Боситы Ирбег. Уый зёрдиагёй аудыд-
та Барисы сфёлдыстадон курдиатыл, архайдта 
йё рёзтыл. Йе ‘мдзёвгётё, радзырдтё, уац-
тё ёмё очерктё йын арёх мыхуыр кодта ацы 
газеты. Астёуккаг скъола ёнтыстджынёй каст 
фёуыны фёстё бацыд Цёгат Ирыстоны Хетёг-
каты Къостайы номыл паддзахадон университеты 
ирон-уырыссаг филологийы хайадмё. Фыццаг 
бонтёй йёхи равдыста ахуыр ёмё ёхсёнадон 
архайды сёрён, иртасён ёмё сфёлдыстадон 
архайдыл ёнувыд лёппуйё. Йё очерктё ёмё 
уацтё мыхуыры цыдысты республикон газеттё 
«Рёстдзинад», «Ёрыгон коммунист» ёмё «Со-
циалистическая Осетия»-йы. Университет ёмё 
факультеты разамынд Барисы ёнтыстытём ёр-
каст, ёмё дыккаг курсёй йё ахуыр адарддёр 
кодта Бетъырбухы паддзахадон университеты 
журналистикёйы факультеты. Ам ноджы зёрдиаг-
дёрёй бавнёлдта ахуыр ёмё сфёлдыстадон-ир-
тасён куыстмё. Ёмбёлд ёмё-иу бирё рёстёг 
ныхас кодта уёды рёстёджы номдзыд поэттё, 
фысджытё, журналисттё, режиссертё ёмё 
актертимё. Архайдта сфёлдыстадон изёртё 
ёмё литературон фембёлдтыты. Университеты 
ахуыр кёнгёйё, мыхуырмё бацёттё кодта 
ёмё бёлвырд разныхасимё рауагъта хицён 
чиныгёй Фыдыбёстёйы Стыр хёсты архайёг, 
зынгхуыст курдиатджын поэт, журналист Елехъоты 
Мураты ёмдзёвгёты ёмбырдгонд «За Родину». 
Мыхуыры рацыд 1983 азы чиныгуадзён «Ир»-ы. 
Уый уыд ёрыгон иртасёджы фыццаг зонадон-
сфёлдыстадон куыст. Ёнёдызёрдыгёй зёгъён 
ис, кёй рауад ёнтыстджын. 
Суаг Советон ёфсады йё хёс куы ёххёст 

кодта (Германы), уёд йё хёстё фёзминагёй 
ёххёст кёнгёйё, уыциу рёстёг ахуыр код-
та Ёфсёддон журналистты скъолайы. Каст ёй 
фёци ёнтыстджынёй. Бетъырбухы паддзаха-
дон университеты журналистикёйы факультеты 
йё ахуыр кёронмё куы ахицён кодта, уёд та 
бацыд ацы уёлдёр профессионалон ахуырады 
артдзёсты журналистикёйы факультеты аспи-
рантурёмё, уый дёр каст фёци ёнтыстджынёй. 
Дзёуджыхъёумё куы ссыд Барис, уёд цалдёр 
азы бакуыста газет «Рёстдзинад»-ы уацхёссё-
гёй. 

1988 азёй Хозиты Барис у Цёгат Ирыстоны Хе-
тёгкаты Къостайы номыл паддзахадон универси-
теты Журналистикёйы факультеты доцент. Ком-
коммё бар дары ацы уёлдёр профессионалон 
ахуырады скъолайы Ирон филологийы факульте-
ты цур журналистикёйы хайады сарёзтмё ёмё 
йё ахуыргёнджытё, студенттё ёмё аспирантты 
зонадон ёмё сфёлдыстадон ёнтыстытём. Жур-
налистикёйы кафедрёйы сёргъы лёугёйё, Ба-
рис уыд ацы университеты телеуынынады дирек-
тор дёр. Йё зонындзинёдтё, уд ёмё зёрдёйы 
хъарутё не ‘вгъау кодта ацы сфёлдыстадон 
артдзёсты иумёйаг рёзтён. 
Кёддёриддёр Барис зёрдиаг ёмё цёст-

уарзонёй аудыдта ёмё ауды, абон дёр лите-
ратурё, журналистикё, аивады фыццаг къах-
дзёфтё чи кёны, уыцы суинаг фёсивёдыл. У 
сын алкёддёр зёрдиаг зондамонёг, схёссёг 
фыдау удхёстёг, ёргомзёрдё ёцёг хистёр. 
Ацы арфёйаг миниуджыты руаджы йё фёрцы 
журналистикёйы, литературёйы, къабёзты кур-
сон ёмё дипломон куыстытё ёнтыстджынёй чи 
бахъахъхъёдта, уыцы курдиатджын журналисттё 
ёмё фысджытё, поэттё, аивад ёмё культу-
рёйы ёндёр къабёзты зёрдиаг зиууёттё сты 
300 фылдёр. Куыд университеты ахуыргёнёг – 
доцент, афтё йё лекцитё сты мидисджын, дёс-
ныйадзонён дёнцёгтёй ёххёст, ёнцонём-
барён ёмё хъуыдыйё аив. Йё зёрдиаг ёмё 
уёхскуёз архайды (20 азёй фылдёр!) ын бан-

тыст (550 фылдёр!) цаутё, чингуытё, фысджы-
тё ёмё ахуыргёндты цард ёмё сфёлдыста-
дон, зонадон архайдыл дзурёг библиографион 
ёмбырдгёндтё, бёрёгуёттё бацёттё кёнын 
ёмё хицён чингуытёй мыхуыры рауадзын. 
Иудадзыгдёр хорзёй бёрёг дары нё Уёрё-
сейы, Цёгат ёмё Хуссар Ирыстоны зонадон 
форумты ёмё конференциты. Национ мыхуыр, 
литературё, телеуынынад, радио, ёрыгон журна-
листтё ёмё литератортё цёттё кёныны фё-
дыл ём вёййы ног зёрдёмёдзёугё фёндтё. 
Бундур ёрёвёрдта факультеты цалдёр сфёл-

дыстадон ёрмадзён. Сё фёрцы студенттё 
бёстондёр зонгё кёнынц национ мыхуыр, ра-
дио ёмё телеуынынады куысты сусёгдзинёти-
мё. Университеты полиграфион центры Барисы 
хъёппёрисёй арёзт ёрцыд, ацы ахуыргёнён-
доны зындгонд ахуыргёндты цард ёмё зона-
дон архайды тыххёй фыст монографион очеркты 
сёрмагонд сери «Ученные СОГУ». Йёхёдёг дзы 
бацёттё кодта ёмё мыхуыры 
рауагъта сёрмагонд мидисджын чингуытё 

профессортё Джусойты Нафи, Блиты Марк, Къо-
майты Риммё, Мёхёмётты Ахуырбег, Беруаты 
Барис ёмё иннё номдзыд ахуыргёндты тыххёй. 
Ныффыста ёмё мыхуыры рауагъта тёлмацы те-
орийы ёмё журналисттё цёттёгёнён бирё-
мвёзадон концепцийы ахуыргёнён-методикон, 
ирон литературёйы зиууёттё Плиты Грис, Агъ-
наты Гёстён, Скъодтаты Эльбрусы цард ёмё 
бирёвёрсыг сфёлдыстадыл дзурёг чингуытё. 
Ахём хуызы куыстытё ма бацёттё кодта ёмё 
сё хицён чиныгёй рауадзыны радмё ёнхъёл-
мё кёсынц нё ирон нырыккон литературё ёмё 
зонады зёрдиаг архайджытё Джыккайты Шамил 
ёмё Цомартаты Изётбеджы цард, наукон ёмё 
сфёлдыстадон архайдыл дзурёг ёрмёджыты 
сёрмагонд чингуытё. 
Филологон наукёты кандидаты ахуыргон-

ды къёпхён та Хозиты Барис ёнтыстджынёй 
бахъахъхъёдта нё ирон литературёйы зынд-
гонддёр архайджытё Дзасохты Музафер, Джык-
кайты Шамил ёмё Ходы Камалы бирёвёрсыг 
сфёлдыстады тыххёй хи бындурон хъуыды ны-
рыккон литературёиртасынады бёлвырд ёмё 
бындуронёй, мидисджын дёнцёгтыл ёнцой 
кёнгёйё, нырыккон филологон зонады минё-
вёртты размё ёдёрсгёйё рахёссыны руаджы. 
Дыууадёс азы Хозиты Барис арёхстджын 

разамынд лёвёрдта Цёгат Ирыстоны Хетёгка-
ты Къостайы номыл паддзахадон университеты 
Аивёдты факультетён. Йё фёрцы дзы ног гё-
нёнтё ёмё фадёттё фёзынд профессиона-
лон нывгёнджытё ёмё актертё цёттё кёны-
нён. Абон сё фылдёр сты Цёгат ёмё Хуссар 
Ирыстоны ёмё нё бёстёйы театртё ёмё 
нываивады арёхстджын дёснытё. 
Дёсны литературёиртасёг, культуролог, про-

фессионалон уёлдёр ахуырады дёсны органи-
затор Хозиты Барис 2012 азы нысангонд ёрцыд 
Цёгат Ирыстоны Хетёгкаты Къостайы номыл 
паддзахадон университеты Ирон филологийы фа-
культеты деканёй. Йё фёрцы хайады фёзынд 
ног компьютерон кълас, факультеты раздёры де-
кан, профессор, нё республикёйы адёмон поэт, 
драматург, публицист, литературон критик, про-
заик Джыккайты Шамилы мемориалон аудитори. 
Ирон литературё ёмё ёвзаджы кафедрёйы цур 
байгом магистратурё. Иудадзыгдёр факультеты 
арёзт цыдысты республикон зонадон конферен-
цитё. Сфёлдыстадон фембёлдтытё, тематикон 
изёртё ёмё равдыстытё, презентацитё. 
Цёгат Ирыстоны адёмон газет «Рёстдзинад»-ы 

сёйраг редактор куы уыд Барис, уёд ацы 
мыхуыры фёрёзы цы сфёлдыстадон ёгъдау 
ёмё уаг уыд, ууыл ма йёхи зонд ёмё сфёлдыс-
тадон фёлтёрддзинадёй ног тематикон рубри-
кётё бафтыдта. Алы кары газеткёсджыты ны-
мёцы фёфылдёрыл та архайдта Дзёуджыхъёу 
ёмё республикёйы районты администрациты 
ёмё хъёуты, культурё ёмё ахуырады артдзёс-
тыты разамындимё, адёмимё газет «Рёстдзи-
над» рафыссыны тыххёй лёгёй-лёгмё фем-
бёлдтытё ёмё зёрдиаг ныхасы руаджы. Афтё 
ма, йё хъёппёрисёй редакцийы фёзынд зона-
дон, аивадон ёмё бёстёзонён литературёйы 
стыр библиотекё, конференцитё аразён зал. 
Ныртёккё Барис у РЦИ-Аланийы Фысджыты 

цёдисы правленийы сёрдар. Хъуыддаджы ёмё 
сфёлдыстады фидар бастдзинёдтё йын ис Уё-
рёсейы Фысджыты цёдисы разамындимё. Уы-
мёй уёлдай ма, йёхёдёг ёмё нё республи-
кёйы Фысджыты цёдисы уёнгтё иудадзыгдёр 
фёарахайынц Цёгат Кавказ ёмё нё бёстёйы 
культурон царды. Ацы сфёлдыстадон артдзёсты 
хъёппёрисёй, комкоммё Барисы хъусдардёй, 
Дзёуджыхъёу ёмё нё республикёйы район-
ты ахуырад ёмё культурёйы артдзёстыты мёй 
цалдёр хатты арёзт ёрцёуынц сфёлдыстадон 
фембёлдтытё алы кары чиныгкёсджытимё, не 
‘хсён чи нал ис, ёмё абон ёгас чи у, уыцы фыс-
джыты юбилейон изёртё, презентацитё, конфе-
ренцитё. Ирон литературёйы раздёр ёмё ныр 
дёр цы ахсджиаг фарстатё лёууы, уыдоны тых-
хёй арёх фыссы республикёйы, нё бёстёйы 
литературон журналтё ёмё газетты. Фёныхас 
кёны радио ёмё телеуынынадёй. Нё республи-
кёйы Фысджыты цёдисы равзёрдыл ныр сёдё 
азы цёуы. Йё истори ёмё алы азты удварны 
архайды тыххёй Барис къорд азы фембырд кодта 
мидисджын историон ёрмёджытё. Сарёзта сё 
хицён чиныг. Мыхуыры рёхджы кёй рацёудзён, 
уый нё уырны. 
Куыд дёсны литературёиртасёг, ахуыргонд, 

ахуыргёнёг, журналист, публицист, фыссёг, 
аивадиртасёг, афтё Хозиты Барис у Хетёгкаты 
Къостайы номыл паддзахадон премийы къамисы 
уёнг, РЦИ-Аланийы Мыхуыры комитеты рауагъ-
дадон советы уёнг, ёппётдунеон ёхсёнадон 
змёлд «Аланты Ныхас»-ы культурё ёмё аивады 
комитеты уёнг, Уёрёсейы Журналистты ёмё 
Фысджыты цёдисты уёнг, Хуссар Ирыстоны 
зонады сгуыхт архайёг, майдан «Ирыстоны на-
мысён» хёссёг. Национ культурёйы, зонады, 
литературёйы зёрдиаг ёмё бёстон архайёг, 
цёстуарзон ёмё уёздан, ёргомдзырд хистёр 
Хозиты Барисён йё кадджын юбилейон бёрёг-
боны фёдыл нё зёрдё зёгъы цард, зонадон, 
рухстауён, сфёлдыстадон архайды амонд ёмё 
стырдёр ёнтыстытё ёмё уёлахизтё! 

ГАСАНТЫ Валери 

 Не ‘мбёстёгтё  

«Ирон ныхас кёйдёр 
адёмы ‘хсён ма 
бамынёг уёд…»  

Фыццаг сныхасёй дёр адёймаг йё зёрдёмё арф 
кёй айсы, ахём адёймаг у Стамбулы цёрёг ирон 
сылгоймаг Хосонты Мутлу. Ёргом, удёй хъёздыг, 
ёнёхин ёмё цардмё ёгёрон уарзондзинад кёй риуы 
цёры, уыцы адёймаг. Йё уд, йё дзёцц Ирыстоны 
тыххёй дзурын. Ирыстоны ист къамтём кёсынёй 
нал фефсёды, Турчы зёххыл чи райгуырд ёмё базё-
ронд, уыцы ирон. Сёрёй къёхты бынмё нё ёрмёджы 
хъайтар у, йё дадзинты ирон туг кёмён ёхсиды, ахём 
сылгоймаг.
Мутлу туркагау 

«хъёлдзёг» у. Хосо-
нон хорз зоны ёмё 
зары ирон зарджы-
тё, туркагёй сё 
ирон ёвзагмё тёл-
мац дёр кёны ёмё 
сё социалон хызёг-
ты адёмыл пара-
хат кёны. Рёсугъд 
зёрдёйы хицау у 
ацы сылгоймаг, ирон-
дзинады тёваг ис 
йё алы сныхас, алы 
фезмёлды дёр. Се 
‘ппётён дёр ёй 
фёнды хорздзинад 
ракёнын, ирондзи-
над йёхёдёг куыд 
уарзы, иннётён дёр 
ёй афтё зёгъы йё 
зёрдё. Ирыстонёй 
Турчы куы вёййынц 

сфёлдыстадон гастролты, 
уёд ёй сё разёй сёхимё 
йё къах нал фёхёссы, цё-
мёй сём хёстёгдёр уа, 
ууыл фёархайы. Фысымуа-
ты райсы уат ёмё суанг сё 
ацёуыны бонмё вёййы сё 
фарсмё. Сё балц кёронмё 
куы ‘рхёццё вёййы, уёд 
йё зёрдё нырхуым вёййы. 
Турчы цёрёг Хосонты Ра-

мазан ёмё Зехъеты Сали-
мёйы чызг Мутлу у Туркмё 
ацёуёг ирётты ёртыккё-
гём фёлтёры минёвар, 
йе стай азы сёрты акаст 
ныр. Йёхи цы хъуыды кёны, 
уымёй йё мадёлон ёвза-
гыл никуы сивта йё зёр-
дё. Цалынмё сё хъёуёй 
егъау горётмё нё ралыгъ-
дысты, уёдмё туркагау 
зонгё дёр нё кодта. Турчы 
Хосонтё цы хъёуы цардыс-
ты, уый бынёттон ёвзагыл 
Бозаты хъёу хуыйны. Ныр 
ёдзёрёг у, ёрмёст ма йё 
рёстёгёй-рёстёгмё ба-
бёрёг кёнынц уырдыгёй 
рацёуджытё, фыдёлты ин-
гёнтыл сё къух авёрынц,  
базилынц сём.
Мутлуйы ныхёстём гёс-

гё, Туркмё ацёуёг ирёттё 
ёцёгёлон бёстёйы дёр 
зёххы куыст кодтой. Фыц-
цаг дзы Хосонты мыггагёй 
ёрцард ёртё хёдзары, 

сё бацыдмё дзы уыдысты 
курдёгтё ёмё ирётты ба-
цыд сё зёрдёмё нё цыд. 
Хосонтё сё сразы кодтой 
ёмё хъёу балхёдтой. Тур-
чы цардыуаг ёмё закъёттё 
сё зёрдёмё кёмён нё 
фёцыдысты, уыцы ирёт-
тё фёстёмё, Ирыстонмё 
раздёхтысты, иннётё алы 
рётты ‘рцардысты, фёлё 
кёрёдзийы нё рох код-
той, сё бастдзинады тёгтё 
аскъуынын нё бауагътой, 
архайдтой иу ран ёрцёры-
ныл. Афтё, бозатаг Хосон-
тё сё хъёумё цёрынмё 
ёрбахуыдтой Цъёхилтёй 
ёртё хёдзары, Таутиатёй 
– дыууё хёдзары, Бедой-
тёй – ёртё бинонты, стёй 
кёсгёттёй – ёртё хёдза-
ры, сё мыггаг Абрёгатёй 
уыд. Афтё равзёрд ирётты 
ног цёрён бынат – Бозат. 

1957 азы Турчы цёрёг 
43 хёдзарыл байуёрстой 
зёххытё ‘мё гёххётты-
тём гёсгё Бозат сси хъёу. 
Уёвгё та, ивгъуыд ёнусы 
райдайёны фондз адми-
нистративон сконды уыд 
15 ирон хъёуы, цёргё та 
дзы кодта 3,5 мин адёйма-
джы. Уыдонимё, Ёлдатта-
тё, Есенатё, Хъаныхъуатё, 
Куындыхатё, Мамсыратё, 
Тхостатё ёмё Дауыратё. 

Зёххы хёйттё сыл байуёрс-
той лёвар, 6-12 азы 
‘мгъуыдмё сё суёгъд код-
той хъалонтё фидынёй 
ёмё ‘фсады службё кёны-
нёй. Ёрдзон уавёртё Иры-
стоны ‘нгёс кёй уыдысты, 
уый тыххёй Турчы цёрёг 
ирёттё сё цардёй буз-
ныг уыдысты. Цалдёр азы 
фёстё Бозатмё ёрбафты-
дысты Хосонты мыггагёй 

250 адёймаджы, ёмё 
хъёу райрёзт, баф-
тыд ма сыл 30 хёдза-
ры. Бахъахъхъёдтой 
сё мадёлон ёвзаг, 
рёсугъдёй йё хёц-
цё кодтой ног фёл-
тёртём. Суанг ма йыл 
сыхаг курдёгтё дёр 
райдыдтой дзурын. 
Рёстёг цыд, сабитё 
хъомыл кодтой, Бо-
заты хъёуы уыд иу-
нёг скъола, каст ёй 
фёуыны фёстё сё 
цард дарддёр хёццё 
кёнын хъуыд. Уыцы 
рёстёджы Турчы 
‘фсёддон скъолаты 
лёвар ахуыр кодтой 
ёмё сё ирон лёп-
путёй бирётё фесты 
каст. Арзрум, Анкара, 
Стамбул, Измир – ацы 
горётты ирон фёси-
вёд райстой инже-

неры, архитекторы дёсны-
йёдтё. Ёфсёддон скъола-
ты чи сахуыр кодта, уыдон 
та  систы Турчы ‘фсады бул-
къонтё ёмё инёлёрттё. 
Сё царды кой кодтой, ёр-
хастой бинонтё. Хъёуты 
чи баззад, уыдон зылдысты 
зёхмё, уымёй хъауджы 
дзы ницы куыст уыд. 
Кёй уёрдоны бадыс, 

уый зарёг хъуамё кёнай, 
зёгъгё, хуымётёджы нё 
фёзёгъынц. Рёстёджы 
цыдимё цёрджытё ма-
дёлон ёвзаг чысылгай рох 
кёнын райдыдтой. Цард 
цард у, цёмёй Турчы цё-
рёг ирёттё, фыдёлтёй 
сын цы рёсугъд хъуыд-
дёгтё баззад, уыдоныл 
ахуыр кёной, ууыл тыхс-
тысты ёмё тыхсынц абон 
дёр Мутлу ёмё, «ирон-
дзинад ма бамынёг уа»-
йыл зёрдиагёй чи архайы, 

уыцы Пухаты Зале. Турчы 
цёрёг ирётты ёхсёна-
ды арёзтой ёмё аразынц 
алыхуызон фембёлдтытё, 
хъазтизёртё, равдыстытё. 
Ирыстонёй хуынд артист-
ты, фысджыты ёрбацыдыл 
уёлдай фёцин кёнынц. 
Ирёттёй Турчы  чидёрид-
дёр цёры – се ‘ппёты дёр 
зоны Хосонон, сё хъус сём 
дары, цины хабар уа, зиан 
ёрцёуа – фехъусын кёны 
ирон ёхсёнады минёвёрт-
тыл хабар. Ирон адёмёй 
ма Турчы ‘рмёст дыууё 
хъёуы цёры, иннётё йё 
зёххыл алы рётты ныппырх 
сты. Мутлуйы зёрдё риссы, 
ассимиляцийы ныхмё лёу-
уынён сём хъару кёй нёй, 
ууыл. Фёлё, уёддёр, сё 
къухтё не ‘руагътой.
Гъе, ахём ирон сылгой-

маг цёры а зёххыл. Йё чы-
сылёй фёстёмё архайы, 
«ирон ныхас кёйдёр адё-
мы ‘хсён ма бамынёг уа»-  
йыл. Ёмё, кёд азтё сё 
уёз ёруагътой йё уёхсчы-
тыл, уёддёр, фыццагау, не 
сивта йё зёрдё, йё удёй 
фылдёр кёй уарзы, уыцы 
мадёлон ёвзаг ёмё фы-
дёлты бёстё – Ирыстоныл.

 ХУЫБИАТЫ Ларисё

 Иры хёзнадонёй  

Уёздётты царды мидхёсты зилдухён
Кёрдзыны цардысты Дударатё: Зауырбег, Илас, 

Увызыхъо, Аслёныхъо, Елдзарыхъо, Хамалдин ёмё 
Джамботт. Уыдонён паддзахёй лёвёрд уыди уёзда-
ны ном.
Хъёуы-иу зёхх хёдзар-

гай куы уёрстой, уёд-иу 
мёгуыр кусёг лёгён лё-
вёрдтой иу дёсётин, уёз-
даны хёдзарён та – дыу-
уё дёсётины. Дударатён 
паддзах ратта зёххытё 
Кёрдзыны, уымёй дарддёр 
Арвыкомы, Цымийы. Уыцы 
рёстёг Кёрдзыны уыди авд 
хъёбатыр лёджы, ёмё уы-
дон Дударатимё райдыдтой 
быцёу кёнын.

«Ай цы диссаг у, – загъ-
той, – Кёрдзыны сын – 
зёхх, Ларсы сын – зёхх, 
Цымийы сын – зёхх, махён 
иугай дёсётинтё дёттынц, 
уыдонён та – дыгай дёсё-
тинтё. Ацы цардёй мёлёт 
хуыздёр у», – ёмё сфёнд 
кодтой уёздёттимё схё-
цын.
Уыйадыл Ёлдаттаты Дзи-

бо, Моргуаты Бибо, Алё-
гаты Хъауырбег, Дзиуаты 
Селе, Моргуаты Дзамболат 
быцёу кёнын байдыдтой 
Дударатимё. Фынддёс азы 
бёрц фётох кодтой ёмё 
сё хъёуёй фётардтой. Ду-
даратё фёхёлёф кодтой 
сё чызджыты мёхъхъёлён 
дёттыныл, кёд нын мёхъ-
хъёл нё маст райсиккой, 
зёгъгё. Ардыдтой сё кё-
рёдзийыл. Фёлё сё къу-
хы ницы бафтыд. Ёрмёст 
амардтой Моргуаты Мё-
цыхъойы. Дударатё иууыл-
дёр алыгъдысты Цымимё. 
Уым ёрёнцадысты. Уыди 
сём тыхджын лёгтё: Мё-

хёмёт – инёлар, йё фырт 
Хамби булкъон, йе ’фсымёр 
Муради. Ёнёуый дёр сём 
ахуыргонд лёгтё бирё уыд.
Цымийы цардысты 

Хёблиатё дёр – лёджы-
хъёдджын адём. Ныр та Ду-
даратё сфёнд кодтой хъё-
уёй Хёблиаты сыстын кё-
нын. Зёхх иууылдёр сёхи 
куыд уыдаид, афтё. Елхоты 
хъёуы 1917 азы бёллёхтё 
куы уыд, уёд хъёуыхицауёй 
куыста Дз-ты Дёхцыхъо. 
Ахём тыхджын лёг уыд, 
ёмё дзы уасёг ныууасын 
нё уёндыд, паддзахён 

ахём гёды митё кодта, 
ёмё-иу йе ’ккой ахастаид 
пъырыстыфты.
Хъёуы мидёг-иу дзёбёх 

суинаг лёппу куы федта, 
уёд-иу ёй ёрцахста ёмё-
иу ёй паддзахы къухмё рат-
та. Уым та сыл-иу хъадаман-
тё ныххостой сё къёхтыл 
ёмё-иу сё Сыбырмё ар-
выстой. Хъёуы цардис цып-
пар ёфсымёры – Сёлбиты 
Ирбийы фырттё. Дёхцыхъо, 
Бадджери ёмё Ёдзылойы 
алидзын кодта абырёг, 
иннё дыууё ’фсымёры 
– Ханджери ёмё Сабаз-
джери – баззадысты хъё-
уы. Ёнёгъдау тыхджын нё 
хъыгдардта Дёхцыхъо, уе 
’фсымёрты хъёдёй ёркё-

нут, зёгъгё. Уыдон загътой:
– Нё бон нёу.
– Уёдё ёз уе ’ппёты 

дёр паддзахы къухы бакён-
дзынён ёмё уё Сыбыры 
балёууын кёндзынён, 
– загъта та хъёуыхицау 
Дёхцыхъо. Дёхцыхъо йё 
ныхтё ныссагъта Мамиа-
ты Дзипкайы дёр. Дзипка 
дёр абырёг алыгъди. Иу 
къорд заманты нал фё-
зынд. Сёлбийы-фырт ёмё 
Мамийы-фырт хъёды цё-
рын байдыдтой. Дёхцыхъо 
сын хъёуы сё бинонты 
тынг хъыгдардта. Стёй 
къорд боны фёстё Сёлби-
тён сё фыд Ирби амарди. 
Дёхцыхъо марды ныгёнын 
нё уагъта, кёнё ам бам-
бидзён, кёнё йё фырттё 
мё къухмё сёхи раттёнт, 
зёгъгё. Афтё сё хынджы-
лёг кодта. Уёд сё зёронд 
мад Дзыго рацыди ёмё 
кёрты хъарёг кёны:

– Мё мёрттён мё фёл-
лой хёрам скёндзынён, 
ацы бёллёх сё сёрмё куы 
’рхёссой, сё зёронд фыды 
уёлёуыл ёмбийын куы 
бауадзой, уёд.
Фырттё хабар хъёдмё 

фехъуыстой ёмё ёрцыдыс-
ты ёхсёвыгон хъёумё. 
Уыцы рёстёг Дёхцыхъо 
уыди хуынды Алёты Мыр-
захъулы хёдзары. Бадджери 
ёмё Дзипка бахъуызыдыс-
ты Дёхцыхъомё. Уый бад-
ти рудзынджы акомкоммё 
ёмё йё йё сёрёй амард-
той. Паддзахы хъузёттё 
сызмёлыдысты: пъырысты-
фёй, хъахъхъёнёгёй-ён-
дёрёй. Уыдон та фёстё-
мё хъёдмё афардёг сты.

Ныр паддзахы адём зи-
лын байдыдтой сё фёдыл, 
цёмёй сё ёрцахсой ёмё 
амарой. Фёлё ницы ёф-
тыди сё къухы. Афёдзёй 
фылдёр рацыди. Сёлбийы-
фырт ёмё Мамийы-фырт 
хъёумё цёуын байдыдтой. 
Дз-тё сфёнд кодтой ёмё 
ацыдысты Прохладнёмё. 
Уым лёг баххуырстой, кёцы 
йё уёлё скодта пъырысты-
фы уёлёдарёс.
Ноджы ма баххуырстой 

цыппар лёджы – уыдоныл 
та скодтой хъахъхъёнджы-
ты формё. Уыдон хъуа-
мё ёрцыдаиккой Елхотмё 
уыцы абырджыты ахсынмё. 
Сёлбиты хёдзары алыварс 
ёрлёууыдысты ёмё фё-
хёст сты Ёдзылойыл. Ала-
стой йё йё къухтё бастёй 
Прохладнёйы ’рдём. Дз-
тё та лёууыдысты ёртё 
лёгёй Мыртазаты вагзалы, 
уым ёй куыд амардтаиккой, 
ахём уынаффё сём уыд.
Поезд вагзалмё нёма 

ныххёццё, афтё Ёдзыло 
цёугё-цёуын агёпп код-
та поездёй. Фёстейы ма 
йыл бёргё ралёууыдсты, 
фёлё йё нё акъуырдтой. 
Ёдзыло балыгъди Мырта-
заты хъёумё, тынг мёгуыр 
хёдзармё – Хётхёкъумё.
Тынг ын баххуыс код-

та мёгуыр лёг Тъиф-Али. 
Уыцы заманай ёвддёсём 
азмё тухи фёкодтой пад-
дзахимё, уёддёр ёй 1919 
азы амардтой.

Ныффыста йё 
МОРГУАТЫ Зёкёря
ЦИГСИИ-йы архив

аргъ – 500 сомы. Бадзурён ис Тая 
Доронинамё ахём телефонтёй: 
8-928-483-46-51; 25-92-72.

Кладка каминов, мангалов, 
отопительно-жаровочных комплексов,
осетинских печей под газ и под дрова.

Гарантия работы – 30 лет.
Работают профессионалы.

Тел.: 8-988-830-81-12 (Ирбек); 
8-928-484-24-58 (Хамиц). 

 Спортивон фидиуёг 

  Номыры радхёссёг редактор — Абайты Эдуард.
   Дизайн: 1-аг ёмё 2-аг фёрстён – Гуыцмёзты Зёринё;
               3-аг ёмё 4-ём фёрстён — Халиты Изё.
 Корректортё:  1-аг фарсён — Рёмонты Алинё; 
           2-аг фарсён — Дзоцъиты Тамарё;
           3-аг фарсён — Гаглойты Наташё;
                     4-ём фарсён — Кёлухты Фатимё.     

тё, алыхуызон фирмётё, кинотеатртё, клубтё 
ёмё салонтёй асламдёр ёргътёй исы алыхуызон 
хъусынгёнинёгтё — бёрёгбёттё, куывдтё, чын-
дзёхсёвтё ёмё райгуырён бонты фёдыл арфё-
тё, тёфёрфёстё, мысён бонты ёрмёджытё, 
рекламё, уыимё — газеты радон, науёд та 
хёстёгдёр номыртём.
КУСГЁ БОНТЁ — къуырисёр, дыццёг, 

ёртыццёг, цыппёрём, майрёмбон (9 сахатёй 
18 сахатмё).

Футбол

Ныр хъаздзысты дивизион 
«Сыгъзёрин»-ы

Уёрёсейы Дык-
каг къорды футболон 
чемпионаты дивизион 
«Ёвзист»-ы хъазёг ко-
мандётё 12 июны акод-
той сё фёстаг (18-ём 
туры) фембёлдтытё. 
Ацы  туры фёстё  

сбёрёг сты, дыууё 
мёйы фёстё дивизион 
«Сыгъзёрин»-ы чи хъаз-
дзён, уыцы цыппар коман-
дёйы. 
Дзёуджыхъёуы ФК 

«Алани» чемпионаты дык-
каг зылды кёд бирё 
къуыхцытё ‘руагъта, уёд-
дёр ын фыццаг фараст 
хъазты 20 очкойы ёрём-
бырд кёнын кёй бантыст, 
уый фёрцы 3-аг бынаты 
баззад ёмё ныр хъаздзён 
дивизион «Сыгъзёрин»-ы. 
Уый бёрёггонд ёрцыд 17-
ём туры фёстё. 
Сё фёстаг фембёлдмё 

нё командёйы футболист-
тё, Тюмены уёвгёйё, ра-
цыдысты уыцы ёхсызгон 
уавёр хатгёйё. 
Алайнёгтё, уазёгуаты 

уёвгёйё, хъазты райда-
йёны атындзыдтой размё, 
ёмё сын сё размёцыд 
13’ минутыл ёрхаста фыц-
цаг гол. Йё бакъуырёг та 
ацы хатт дёр уыди нё ко-
мандёйы ёппёты рёст-
дзёвиндёр размёбырсёг 
Махач Абдулхамидов. 
Фысымтён ахём тагъд 

гол ёрбауадзын сё ныфс 
нё асаста, ёмё сё ар-
хайд фёцырддёр кодтой. 
Афтёмёй, дыууё минуты 
фёстё 15’-ём минутыл 
сё размёбырсёг Виталий 
Шитов хыгъд скодта 1:1.
Пурти алайнёгтём кёд 

фылдёр рёстёг уыди, 
уёддёр та фысымтён 41’ 
минутыл бантыст дыккаг 
гол бакёнын. Сё размё-
бырсёг Михаил Петров йе 
’мбёлтты размёбырстён 
скодта хъёугё кёронбёт-
тён, ёмё йё ёнёрёди-

гё цёфы фёстё хыгъд 
ссис 2:1 «Тюмен»-ы пай-
дайён. 
Хъазты дыккаг хайы нё 

лёппутё архайдтой хыгъд 
раивыныл, ёмё сын уый 
бантыст 62’ минутыл. 
Махач Абдулхамидов йе 

’мбёлттимё цы ёвиппай-
ды ныббырст ацарёзтой, 
уымён скодта рёсугъд 
кёрон, ёмё хыгъд ссис 
2:2. Уый фёстё дёр ма 
дыууё командёйы кёрё-
дзийы дуёрттём фёндёг-
тё бёргё агуырдтой ёмё 
сарёзтой къорд ныббырс-
ты, фёлё пурти иутён 
дёр нал бакуымдта дуары 
батёхын, ёмё фембёлд 
ахицён 2:2 хыгъдёй. 
Ныр командётён уы-

дзён сё фёлладуадзён 
рёстёг, фёлё сё уый 
фёстё сёхи бындуронёй 
бацёттё кёнын хъёу-
дзён, августы чи райдай-
дзён, уыцы ерыстём ба-
цёттё кёнын.
ФК «Алани»-йы иузёр-

дион фарсхёцджытё бёл-
лынц, цёмёй нё командё 
дивизион «Сыгъзёрин»-ы 
ёнтыстджын архайд кёна. 
Ёнёмёнг, уый тыххёй 
бахъёудзён стыр куыст 
бакёнын. 
Нё командёйы ис суинаг 

фёсивёд, фёлё ма, сё 
фарсмё фёлтёрдджын 
футболы мастертё куы уа, 
уёд та нё «Алани» хъуа-
мё йё раздёры кадджын 
бынатмё схиза. Уымё йын 
ёнхъёлмё кёсынц йё иу-
зёрдион футболуарзджы-
тё. Уыдоны уырны, фондз 
азы дёргъы ёхгёд чи у, 
уыцы стадион куы бай-
гом уа, уёд уый дёр нё 
лёппутён ныфсы хос кёй 
уыдзён ёмё сё уёнгрог-
дёр кёй кёндзён. 

18-ём туры дивизион 
«Ёвзист»-ы командёты 
фембёлдтытё ахицён 
сты ахём хыгъдтимё: «Зе-
нит-2» – «Кубань – 2:1, 
«Амкар» – «Динамо» (Вла-
дивосток) – 0:1, «Динамо» 
(Брянск) – «Динамо» (Стъа-
рапол) – 2:1, «Динамо-2» 
(Мёскуы) – 2:2, «Тюмень» 
– ФК «Алани» – 2:2.

БАСКАТЫ Уырызмёг

Командётё Хъ Р Ё Х П О

1. Динамо-Брянск 18 11 3 4 23-19 36

2. Динамо Кр. 18 8 9 1 31-16 33

3. Алани  18 7 5 6 23-22 26

4.  Динамо-Владивосток 18 6 6 6 21-20 24

5. Амкар-Пермь 18 6 6 6 30-26 24

6. Динамо-2 М 18 5 7 6 29-36 22

7. Зенит-2 18 6 4 8 33-37 22

8. Тюмень 18 5 5 8 25-25 20

9. Динамо Ставрополь 18 3 3 10 20-26 18

10. Кубань 18 4 6 8 25-25 18

 Рагон къамтё дзурынц  

Адёмы фарнёй хайджын

Ёрёджы газет «Рёстдзинад»-ы рацыд ГАСАНТЫ Валерийы уацхъуыд ХЪУЫСАТЫ Райёйы (Дыгына) тых-
хёй. Автор фыссы, йё бонтё куыд кадджынёй арвыста, Заманхъулы цёргёйё, ёмё цы хорз миниуджытё 
уыдис нё фёзминаг хистёр хомё. 
Мах, кёстёртё, ёфсёрмы кодтам йё разы ёнё-

уаг ныхас скёнын. Хъёуы хицау уёвгёйё-иу, 
сыхбёсты сёмбырд кодта ёмё нын-иу дзырдта, нё 
паддзахад ёмё дунейы цы ног хабёрттё цыд, уыдон. 
Уыцы рёстёг мах дёр, сывёллёттё уёвгёйё, уыдыс-
тём йе ‘мбырдты ёмё-иу ём лёмбынёг хъуыстам, 
хъёуы цёрджыты цыбёл кодта колхозы кусынмё, ёх-
сёнадон царды архайынмё, кёрёдзийы уарзгёйё, 
аргъгёнгёйё.
Райёйён йё къухы бафтыд ёрбатымбыл кёнын 

куырыхон ёмхъёуккёгты – зарёггёнджыты ёмё са-
разын ёппёт Ирыстоны зындгонд къорд. Адёмы раз-
мё рахастой бирё героикон зарджытё, арёзт уы-
дысты сё хъёбатыртыл, ёмё ма абон дёр зёлынц 
адёмы ‘хсён.

Къамы фыццаг рёнхъы: Бёройты Суркё, Карса-
наты Январбег, Дзиуаты Хъасполат, Хосонты Ра-
мазан, Хъуысаты Ахберд;
дыккаг рёнхъы: Айлараты Мурик, Зёнджиа-

ты Рая, Сатцаты Алик, Хъуысаты Рая, Хъуысаты 
Бетъо, Бигъаты Бобкё;
ёртыккаг рёнхъы: Сатцаты Алмахсит, Чеджем-

ты Геор, Цорёты Изётбег, Хъуысаты Алик, Бё-
ройты Битту, Бзарты Ёхсар.
Бон цёуы ёмё фарн йемё хёссы! Ахём кадджын 

адём рох нё уыдзысты! Сё кад ёмё сын сё фарн 
дарддёр хёсдзысты кёстёр фёлтёр!

ХЪУЫСАТЫ Асёхмёт

 Конкурс  

Хуымёллёджы постхёссёг 
Базонгё ут: КОККАТЫ Людми-

лё. Ныр 21 азы зёрдиагёй кусы 
Хуымёллёджы постхёссёгёй. 
Сёрдёй-зымёгёй хъёууон фён-
дёгтыл йё хызынимё ёнёзивё-
гёй уайы, алы хёдзармё дёр хёс-
сы газеттё, журналтё, пенситё. 
Ёрёджы та хъёубёстыл айхъуыст 
ёхсызгон хабар – нё постхёссёг 
Людё сси Ёппётуёрёсеон кон-
курсы лауреат.
Ёдёппётёй конкурс «Хъёууон 

постхёссёг-2026»-мё сё курдиат 
балёвёрдтой ёртё мин адёйма-
джы Уёрёсейы 87 регионёй. 
Парти «Иугонд Уёрёсе»-йы про-

ект «Уёрёсейы хъёу»-ы фёл-
гёты Уёрёсейы пост, Хъёууон 
хёдзарады министрад, Уёрёсейы 
бастдзинады кусджытё профцё-
дисты ёххуысёй расидтысты ацы 
конкурс. Йё сёйраг нысан уыд 
постхёссёджы кад бёрзонддёр 
сисын, хъёууон цёрджытём фыл-
дёр ёргом раздахын. 
Социалон хызты адём хъёлёс 

кодтой, афтёмёй бузныг дзырдтой 
сё постхёсджытён. 
Конкурсы финалисттё сёмбырд 

сты Мёскуыйы, Национ центр 
«Россия»-йы. Цёгат Ирыстоны но-
мёй дзы архайдта Коккаты Людми-
лё.

– Дё куыст ёнцон нёу, куыд ём-

бёлы, ахём мызд дёр нёй, фёлё 
дзы ёхсызгондзинад исыс?

– Ёнёдызёрдыгёй зёгъдзы-
нён, мё куыст, ме ’рбацыдмё цы 
адём фенхъёлмё кёсы, уыдон 
зёрдёйё кёй уарзын. Нё хъёуы 
ис мин хёдзарёй фылдёр. Стём 
ёртё постхёссёджы. Мё бёрны 
цы уынгтё ис, уыдонёй алы би-

нонты дёр хорз зонын. Кёмё дёр 
ёфсадёй арфёйы фыстёг ссёуы, 
чидёр пенси ёмё пособийыл ба-
цин кёны. Уый мёнён дёр ёхсыз-
гон вёййы, – загъта Людмилё. 
Куыд радзырдта, афтёмёй 

йё бинонтимё раздёр цард 
Таджикистаны. Сахуыр кодта 
гидрогеологыл. Йё цардём-
балимё куыстой ёфсёддон 
хайы, хъомыл кодтой кёстёртё. 
Астёуккаг Азийы змёстытё куы 
райдыдтой, уёд сфёнд кодтой 
Ирыстонмё ссёуын, Хуымёллё-
гёй уыд Людмилёйы мад. 

– Афтё мём кёсы, цыма мах 
хъёуёй хуыздёр, рёсугъддёр 
нёй. Бирё уарзон адём мын дзы  
ис. Фембёлды рёстёг кёрёдзи-
йён ныфсытё ‘вёрём, кёрё-
дзийы ёмбаргёйё цёрём. 
Конкурсы архайгёйё дёр мё 

ныфс уыд, кёй мын ратдзысты сё 
хъёлёстё, ёмё сын – бузныг. 
Арфё кёнын, мах хуызён хуы-
мётёг кусджытён ахём рёсугъд 
бёрёгбон чи сарёзта, уыдонён.  
Мёскуы тынг рёсугъд горёт у. 
Суазёг нё кодтой, фёзынд мын 
ног зонгётё Волгоградёй, Ту-
вайё, Стъараполёй, Цёгат Кав-
казы республикётёй. Раттой мын 
финалисты диплом. Уый мыл хёс 
ёвёры ноджы разёнгарддёрёй 
кусын, – загъта Людмилё. 

ГУГКАТЫ Жаннё

КОККАТЫ КОККАТЫ ЛюдмилёЛюдмилё

 Культурон цард  

Кавказаг модёйы дыккаг къуыри
Цёгат Ирыстоны 15 июнёй 20 июнмё 

цёудзён кавказаг модёйы дыккаг къуыри. 
Архайынц дзы фынддёс дизайнеры Уёрё-
сейы алы регионтё ёмё ёндёр бёстётёй.
Дзёуджыхъёумё ёрёмбырд сты моде-

льертё Бетъырбух, Хъалмыхъхъ, Мёхъхъёл, 
Дагестан, Цёцён, Хуссар Ирыстон ёмё Азер-
байджанёй.
Регионалон информацион центр «ТАСС-

Кавказ»-ы пресс-конференцийы Кавказаг мо-
дёйы къуырийы арт-президент Уататы Зёри-
нё куыд загъта, афтёмёй, дизайнертё кёй 
ёрбаластой, уыцы модёйы коллекцитё ёв-
дыст цёудзысты фыццаг хатт.
Программё хъёздыг у. Уыдзён дзы рав-

дыст-армукъа, стёй традицион ирон национ 
кёлмёрзёнтё бийын ёмё национ кёфтыты 
дёсныдзинёдтё.

Нё уацхёссёг

Волейбол

Ерыстёй ссардтой уарзон тренеры ном мысгёйё
Дзёуджыхъёуы Хетёгкаты Къостайы номыл ЦИПУ-

йы спортивон комплексы ивгъуыд къуыри волейболёй 
цыдысты зындгонд ахуыргёнёг ёмё тренер Айдарты 
Хъазыбеджы номарён регионалон турниры ерыстё 
чызджыты командёты ’хсён. Турнир саразджытё сты 
ЦИПУ ёмё Дзёуджыхъёуы бынёттон администраци.
Турниры архайдтой 

Дзёуджыхъёу, Армавир, 
Стъарапол, Пятигорскы 
командётё фондзёй. 
Ерыстё рауадысты цы-

мыдисаг. Ёппынфёстаг 
1-аг бынат бацахсёг ко-
мандё бёрёггонд цыди 
ЦИПУ ёмё Пятигорскы 
командё «Арус Кавказ»-ы 
кёронбёттёны фембёл-
ды. 
Дыууё ёмдых коман-

дёйё фёуёлахизуёвёг 
сбёрёг фёстаг сеты. 
ЦИПУ-йы чызджытён ам 
бантыст 15:13 хыгъдёй 
рамбулын. 
Турниры фёуёлахиз-

уёвёг ёмё призон 

бынёттё бацахсджыты 
командётён хёрзиуджы-
тё раттыны мадзалы ар-
хайдтой: ЦИПУ-йы ректор 
Огъуаты Алан, универси-
теты проректор Кокайты 
Алан, Дзёуджыхъёуы 
бынёттон администра-
цийы Фёсивёдон поли-
тикё, физикон культурё 
ёмё спорты комитеты 
сёрдар Айларты Зауыр, 
Айдарты Хъазыбеджы 
чызг, РЦИ-Аланийы соци-
алон райрёзты раздёры 
министр Айдарты Алинё. 
Огъуаты Алан зёрди-

аг арфё ракодта турнир 
саразджытё, ёмё дзы 
цы командётё хъазыд, 

уыдоны архайджытён сё 
бацёттёгёнёг тренер-
тимё. 
Турниры архайджытыл 

сё арфётё сёмбёлын 
кодтой: Айларты Зауыр 
ёмё Айдарты Алинё. 

1-аг бынат бацахсёг 
ёмё призон бынёт-
тём рацёуёг командё-
тё: ЦИПУ, «Арус Кавказ» 
ёмё «Факел» (Стъара-
пол) хорзёхджын систы  
кубоктё, дипломтё ёмё 
зёрдылдарён лёвёрт-
тёй. 
Командётёй уёлдай 

ма сёрмагонд лёвёрт-
тёй хорзёхджын систы 
хицён спортсментё: 
«Хуыздёр хъазёг» – 
Гуёцёлты Беллё (ЦИПУ), 
«Хуыздёр хъахъхъё-
нёг» – Лалыты Дианё 
(ЦИПУ), «Хуыздёр ёрба-
дёттёг» – Анастасия Хо-
лодова («Арус Кавказ»), 

«Хуыздёр ёмхъазтгё-
нёг») – Анжелика Пше-
ничная («Арус Кавказ»), 
«Хуыздёр блок аразёг» 
– Анжелика Белянцева 
(ЦИПУ), «Хуыздёр раз-
мёбырсёг» – Мария Ко-
ломиец («Арус Кавказ»). 
Турниры ацыдёй тынг 

разы уыдысты Ирыстоны 
уазджытё ёмё дзырд-
той, зёгъгё, иннё хатт 
дёр Дзёуджыхъёумё 
цёттё стём ссёуынмё. 
Ерысты ацыдыл зёрди-

агёй чи бакуыста, уыдо-
ны ’хсён уёлдай арфёйы 
аккаг уыдысты ЦИПУ-йы 
физикон культурё ёмё 
спорты факультеты кусёг 
Артур Павлеев ёмё ко-
мандёйы хуыздёр хъа-
зёг Гуёцёлты Беллё. 

ЦИПУ-йы 
пресс-службё

